
ONOR. IMĦALLEF ANTHONY ELLUL 
 
 

Seduta ta’ nhar l-Erbgħa, 22 ta’ Ġunju, 2022. 
 

Numru 26 
 
Rikors numru  1149/19/1 FDP 
 
 

Ryan Mercieca 
 

v. 
 

Rettur tal-Universita`ta’ Malta 
 

Il-Qorti: 

 

1. F’dawn il-proċeduri l-attur qiegħed jattakka deċiżjoni tal-University 

Disciplinary Board li ttieħdet fit-12 ta’ April, 2019, konfermata b’deċiżjoni 

tal-University Assessment Appellate Board tat-18 ta’ Ġunju, 2019, għaliex 

irraġonevoli, mhijiex proporzjonata u wkoll ma ġewx osservati l-prinċipji 

tal-ġustizzja naturali.  B’sentenza tas-26 ta’ Novembru, 2020, l-ewwel 

Qorti laqgħet ir-raba’ eċċezzjoni u lliberat lill-konvenut mill-osservanza 

tal-ġudizzju.  

 

2. Ir-raba’ eċċezzjoni taqra: 

“4. Preliminarjament u mingħajr preġudizzju għas-suespost, l-
esponenti, f’ismu proprju, ma huwiex il-leġittimu kontradittur, u dan 
peress illi qatt ma kien hemm l-ebda rabta kuntrattwali bejn Ryan 
Mercieca u Alfred J. Vella. Ergo, Alfred J. Vella għandu jiġi, minnufih, 
illiberat mill-osservanza tal-ġudizzju. Semmai, Ryan Mercieca kien 
student tal-Universita’ ta’ Malta li hija, kif jistipola espressament l-
Artikolu 72A tal-Kapitolu 327 tal-Liġijiet ta’ Malta:  
 
“korp magħqud li jkollha personality ġuridika u distinta u li tkun tista’, 
bla ħsara għad-disposizzjonijiet ta’ dan l-Att, tagħmel kuntratti, tikseb, 
iżżomm u tiddisponi minn kull xorta ta’ proprjeta’ għall-finijiet tal- 
funzjonijiet tagħha, jew li tħarrek jew li tiġi mħarrka, u li tagħmel dawk 
l-affarijiet u dawk l-operazzjonijiet kollha li huma inċidentali jew li 
jwasslu għall-eżerċizzju jew it-twettiq tal-funzjonijiet tagħha taħt dan l-
Att”.  

 

3. Ir-raġunament tal-ewwel Qorti kien dan: 

“12. Il-Qorti tosserva ukoll illi r-raba’ eċċezzjoni, kif del resto hija wkoll 
l-ewwel eċċezzjoni, hija bbażata fuq l-argument illi r-rikorrent huwa 
student tal-Universita’ ta’ Malta, liema Universita’, a tenur tal-Artikolu 
72A tal-Kap 327, hija korp b’personalita’ ġuridika distinta li, fost 
affarjiet oħra, tista’ tħarrek jew tiġi mħarrka.  
 
13.L-intimat jikkontendi illi, ladarba r-rikorrenti kien student tal-
Universita’, huwa kellu jħarrek lill-Universita’ nnifisha u mhux lir-Rettur 
tal-Universita’, illi miegħu ma kellu ebda relazzjoni ġuridika.  
 
14.Ir-rikorrent, da’ parte tieghu, jagħmel referenza għas-subartikolu 
11 tal-Artikolu 74 tal- Att dwar l-Edukazzjoni (Kap 327) li jistipula li ġej:  

 
“Ir-Rettur ikun responsabbli għall-tmexxija ta’ kuljum tal-Università, 
ikun il-president ex officio tas-Senat u tal-Bordijiet tal-Fakultajiet, u r- 
rappreżentanza legali tal-Università tkun vestita fih”  

 
15.Il-Qorti tosserva wkoll illi l-Artikolu 72A ta’ l-istess Kap 327 jipprovdi 
dan li ġej:  

 
“L-Università hija korp magħqud li jkollha personalità ġuridika u distinta 
u li tkun tista’, bla ħsara għad-disposizzjonijiet ta’ dan l-Att, tagħmel 
kuntratti, tikseb, iżżomm u tiddisponi minn kull xorta ta’ proprjetà għall-

finijiet tal- funzjonijiet tagħha, jew li tħarrek jew li tiġi mħarrka, u li 
tagħmel dawk l- affarijiet u dawk l-operazzjonijiet kollha li huma 
inċidentali jew li jwasslu għall-eżerċizzju jew it-twettiq tal-funzjonijiet 
tagħha taħt dan l-Att.”  

 
16.Il-Qorti tosserva ukoll illi, għalkemm huwa minnu illi l-Artikolu 74 
(11) tal-Kap 327 jipprovdi illi r-Rettur tal-Universita’ huwa ir-
rappresentant legali tal-Universita’ ta’ Malta, dana ma jfissirx illi 
azzjonijiet intiżi kontra l-entita’ tal-Universita’ ta’ Malta għandhom jiġi 
indirizzati u meħdua kontra r-Rettur tal-Universita’.  
 
17.Il-Qorti tosserva illi l-Universita’ ta’ Malta hija entita’ legali u ġuridika 
separata illi tista’ tħarrek u tiġi mħarrka, li jfisser illi azzjoni fil-konfront 
tagħha għandu jsir direttament kontra tagħha u mhux kontra persuni 
illi jirrappreżentawha.  
 
18.Jirriżulta illi ma hemm ebda kontestazzjoni dwar il-fatt illi r-rikorrent 
kien student tal- Universita’ ta’ Malta, u mhux tar-Rettur tal-Universita’ 
ta’ Malta, u għalhekk l-intimat, kif imħarrek, ossija bħala Rettur tal-
Universita’ ta’ Malta, ma għandu ebda relazzjoni ġuridika mar-
rikorrent, fil-kapaċita’ tiegħu ta’ student tal-Universita’ ta’ Malta.  
 
19.Huwa ċar illi l-azzjoni odjerna bbażata fuq l-ilment tar-rikorrent 
għad-deċiżjoni illi huwa tkeċċa mill-Universita’ u ġie dikjarat illi kien 
ħati ta’ ‘plagiarizing’, kellha titmexxa kontra l-Universita’ ta’ Malta, 
bħala l-entita’ illi magħha r-rikorrent kien reġistrat bħala student, u ma 
kellhiex titmexxa fil-konfront tar-Rettur, illi huwa l- persuna 
responsabbli għat-tmexxija ta’ kuljum tal-Universita’.  
 
20.Għalhekk, il-Qorti tqis illi għandha tilqa’ r-raba’ eċċezzjoni ta’ l-
intimat u, filwaqt illi tiddikjarah li ma huwiex il-leġittimu kontradittur, 
tillberah mill-osservanza tal- ġudizzju.  
 
21.Tenut kont ta’ dina d-deċiżjoni, l-Qorti tqis illi ma għandhiex 
għalfejn tinoltra ruħha ulterjorment fl-eċċezzjonijet preliminari l-oħra 
ppreżentati mill-intimat.  
 
22.Il-Qorti tosserva wkoll illi, la darba r-rikorrent nieda l-proċeduri 
odjerni unikament fil- konfront tar-Rettur tal-Universita’ ta’ Malta, u in 
vista tal-fatt illi bid-deċiżjoni tagħha, r-Rettur tal-Universita’ ta’ Malta 
qiegħed jiġi liberat mill-osservanza tal-ġudizzju, fl- assenza ta’ 
kwalsiasi parti oħra li kontra tagħha l-azzjoni w ilment tar-rikorrent qed 
tiġi indirizzata, il-Qorti ma għandha ebda triq oħra għajr illi tgħaddi biex 
tiċħad it-talbiet kollha kif mitluba”.  

 

4. Fl-14 ta’ Diċembru, 2020, l-attur ippreżenta l-appell fejn argumenta 

li: 

i. Il-kawża hi kontra l-Universita`. 

 

ii. Ir-Rettur hu r-rappreżentant tal-Universita` għall-finijiet tal-liġi. 

 

iii. Kawża kontra r-Rettur tal-Universita` hija kawża kontra l-

Universita`. 

 

5. Mill-atti ma jirriżultax li l-attur talab lill-ewwel Qorti sabiex tordna 

korrezzjoni fl-okkju tal-kawża.   

 

6. Hu fatt li r-rappreżentant tal-Universita` hu r-Rettur (Art. 72A tal-Att 

dwar l-Edukazzjoni – Kap. 327).  

 

7. Mir-rikors maħluf hu ċar li l-ilment tal-attur mhuwiex fil-konfront tar-

Rettur personalment, u dan peress li ma kinitx il-persuna li ħadet id-

deċiżjonijiet li qiegħed jikkontesta bil-kawża.  L-attur mhuwiex jitlob l-

istħarriġ ta’ deċiżjoni tar-Rettur tal-Universita`.  L-ilment tal-attur hu fil-

konfront tal-Universita` ta’ Malta in kwantu l-University Assessment 

Disciplinary Board u l-University Assessment Appellate Board jifformaw 

parti minn dik l-istituzzjoni.  L-istess hu r-rimedju li qiegħed jitlob l-attur fit-

tielet talba jekk jingħata raġun.  Rimedju li għandu jingħata mill-

Universita` u mhux mir-Rettur.  It-talba taqra hekk: 

“3. Konsegwentement tannulla ż-żewġ deċiżjonijiet fuq imsemmija u 
tordna lill-konvenut jerġa’ jirreintegra lill-attur fl-istat li kien qabel ma 

ttieħdu dawk id-deċiżjonijiet bħala student tal-fakulta’ tal-Arti fid-
Dipartiment tal-International Relations tal-Universita’ ta’ Malta, inkluż 
il-possibilta’ li jiġi inizjat mill-ġdid il-proċess u l-esponenti jingħata l-
possibilta’ li jissottometti mill-ġdid ix-xogħol tiewgħu”. 

 

8. L-Art. 175 tal-Kap.12 jipprovdi li qorti tista’ f’kull waqt tal-kawża, 

qabel is-sentenza, tista’ fost’affarijiet oħra tippermetti li f’att “...... jiżdied 

jew jitneħħa l-isem ta’ waħda mill-partijiet u jitqiegħed ieħor floku, jew billi 

jissewa żball fl-isem tal-partijiet jew fil-kwalita’ li fiha jidhru....”.  Dik l-istess 

dispożizzjoni tipprovdi li t-talba trid issir minn waħda mill-partijiet fil-

kawża.  F’dan il-każ ma jirriżultax li saret talba f’dak is-sens.  Fil-fehma 

tal-Qorti wasal iż-żmien li ssir emenda għal dik id-dispożizzjoni fis-sens li 

l-Qorti jkollha l-poter li qabel tingħata sentenza ex officio tordna 

korrezzjoni f’atti ġudizzjarji, wara li tisma’ lill-partijiet.  B’dan il-mod ikompli 

jitnaqqas il-formaliżmu żejjed li għad hemm f’ċertu dispożizzjonijet tal-liġi 

tal-proċedura, u li jservi biss għall-ħela ta’ ħin u iktar spejjeż bla bżonn. 

 

9. L-Universita` ta’ Malta hi korp ġuridiku (Art. 72A tal-Kap. 327).  

Imbagħad skont l-Art. 74(11) tal-istess liġi: 

“(11) Ir-Rettur  ikun  responsabbli  għal-tmexxija  ta’  kuljum  tal-
Università, ikun il-president ex officio tas-Senat u tal-Bordijiet tal-
Fakultajiet, u r-rappreżentanza legali tal-Università tkun vestita fih”. 

 

10. Fir-realta` kulma kellu jinkiteb fl-okkju bħala konvenuta hu ‘l-

Universita` ta’ Malta’ (Art. 181A tal-Kap. 12).   

11. Il-kliem fl-okkju, “ir-Rettur tal-Universita` ta’ Malta” ma jagħtix 

wieħed x’jifhem li l-attur ħarrku bħala r-rappreżentant legali tal-Universita` 

ta’ Malta iżda pjuttost li l-attur għandu ilment fil-konfront tar-Rettur. 

Madankollu mir-rikors maħluf hu ċar li l-attur m’għandux ilment fil-konfront 

tar-Rettur iżda fil-konfront tal-Universita` ta’ Malta.  

 

12. Dan il-każ juri kemm hu mportanti li qabel jibda l-ġbir tal-provi fil-

meritu, jiġu ndirizzati eċċezzjonijiet ta’ natura preliminari li faċilment 

tinstab soluzzjoni għalihom. 

 

13. Fil-fehma ta’ din il-Qorti dak li nkiteb fl-okkju ma kellux iwassal 

sabiex il-konvenut jiġi liberat mill-osservanza tal-ġudizzju.  Fir-realta` r-

Rettur, bħala r-rappreżentant legali tal-Universita` ta’ Malta, hu leġittimu 

kontradittur.  Pero` a skans ta’ kull ekwivoku ikun iktar floku li fl-okkju 

jingħad li qiegħed jidher bħala r-rappreżentant legali tal-Universita` ta’ 

Malta.  

 

Għal dawn il-motivi tilqa’ l-appell u tħassar is-sentenza tas-26 ta’ 

Novembru, 2020, u tiċħad ir-raba’ eċċezzjoni, b’dan li a skans ta’ kull 

ekwivoku l-attur għandu jagħmel talba quddiem l-ewwel Qorti sabiex issir 

korrezzjoni fl-okkju fis-sens li ‘Rettur tal-Universita’ ta’ Malta’ għandu 

minflok jaqra ‘Rettur in rappreżentanza tal-Universita’ ta’ Malta’.   

Spejjeż taż-żewġ istanzi jibqgħu bla taxxa bejn il-partijiet.  

 

Tordna lir-Reġistratur sabiex jinnotifika kopja awtentika ta’ din is-

sentenza lill-Kummissarju tal-Liġijiet. 

 
 
 
 
Mark Chetcuti Giannino Caruana Demajo Anthony Ellul 
Prim Imħallef Imħallef Imħallef 
 
 
 
Deputat Reġistratur 
da 


